Монгол Улсын Их Хурлын 2012 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 05 дугаар сарын 21-ний өдөр (Даваа гариг)-ийн хуралдаан 16 цаг 20 минутад Төрийн ордны “В” танхимд эхлэв. 

Байнгын хорооны дарга, Улсын Их Хурлын гишүүн Д.Балдан-Очир ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 21 гишүүнээс 13 гишүүн ирж, 61.9 хувийн ирцтэй байв. 
Чөлөөтэй: П.Алтангэрэл, Су.Батболд, Г.Батхүү, Б.Бат-Эрдэнэ, Д.Батбаяр, Х.Наранхүү, Ц.Шинэбаяр, Ж.Энхбаяр;


Хэлэлцэх асуудлын дараалалтай холбогдуулан Улсын Их Хурлын гишүүн Р.Буд санал хэлэв. 


Нэг. “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл (Улсын Их Хурлын гишүүн Г.Баярсайхан нарын гишүүдийн өргөн мэдүүлэн) (анхны хэлэлцүүлэг)


Хэлэлцэж буй асуудалтай холбогдуулан Байгаль орчин, аялал жуулчлалын сайдын зөвлөх Ц.Шийрэвдамба, мөн яамны Тусгай хамгаалалттай нутгийн удирдлагын газрын дарга А.Намхай, орлогч дарга Г.Энхтайван, Улсын Их Хурлын Тамгын газрын зөвлөх О.Баяраа, Улсын Их Хурлын Байгаль орчин, хүнс, хөдөө аж ахуйн байнгын хорооны зөвлөх Б.Мөнхцэцэг, зөвлөх Б.Мяхдадаг, референт Б.Баярмаа, Ш.Чинбат нарын бүрэлдэхүүнтэй ажлын хэсэг байлцав.


Тогтоолын төслийг Улсын Их Хурлын гишүүн Г.Баярсайхан товч танилцуулав. 


Танилцуулгатай холбогдуулан Улсын Их Хурлын гишүүн Х.Баделхан, Б.Батбаяр нарын асуусан асуултад Байгаль орчин, аялал жуулчлалын сайдын зөвлөх Ц.Шийрэвдамба, мөн яамны Тусгай хамгаалалттай нутгийн удирдлагын газрын дарга А.Намхай, орлогч дарга Г.Энхтайван нар хариулж, тайлбар хийв. 


Улсын Их Хурлын гишүүн Ц.Сэдванчиг санал хэлэв. 


Д.Балдан-Очир: - Улсын Их Хурлын гишүүн Ц.Сэдванчигийн гаргасан, Тогтоолын төслийг анхны хэлэлцүүлгээр батлах нь зүйтэй гэсэн горимын саналыг дэмжиж байгаа гишүүд гараа өргөнө үү. 


Зөвшөөрсөн: 

11


Татгалзсан:

0


Бүгд:


11


Гишүүдийн олонхийн саналаар горимын санал дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ц.Сэдванчиг танилцуулахаар тогтов.

Уг асуудлыг 16 цаг 40 минутад хэлэлцэж дуусав. 

Хоёр. “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл (Монгол Улсын Засгийн газраас өргөн мэдүүлэн) (хэлэлцэх эсэх)

Хэлэлцэж буй асуудалтай холбогдуулан Байгаль орчин, аялал жуулчлалын сайд Д.Цогтбаатар, сайдын зөвлөх Ц.Шийрэвдамба, мөн яамны Тусгай хамгаалалттай нутгийн удирдлагын газрын дарга А.Намхай, орлогч дарга Г.Энхтайван, Улсын Их Хурлын Тамгын газрын зөвлөх М.Элбэгдорж, Улсын Их Хурлын Байгаль орчин, хүнс, хөдөө аж ахуйн байнгын хорооны зөвлөх Б.Мөнхцэцэг, зөвлөх Б.Мяхдадаг, референт Б.Баярмаа, Ш.Чинбат нарын бүрэлдэхүүнтэй ажлын хэсэг байлцав.

Тогтоолын төслийг Байгаль орчин, аялал жуулчлалын сайд Д.Цогтбаатар танилцуулав. 

Танилцуулгатай холбогдуулан Улсын Их Хурлын гишүүн Х.Баделхан, Г.Баярсайхан, Л.Гүндалай, Ц.Сэдванчиг нарын асуусан асуултад Байгаль орчин, аялал жуулчлалын сайд Д.Цогтбаатар, мөн яамны Тусгай хамгаалалттай нутгийн удирдлагын газрын дарга А.Намхай нар хариулж, тайлбар хийв. 

Улсын Их Хурлын гишүүдээс санал гараагүй болно. 

Д.Балдан-Очир: - “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төслийн хэлэлцэх эсэх асуудлыг чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 

11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Балдан-Очир танилцуулахаар тогтов.

Байнгын хорооны дарга, Улсын Их Хурлын гишүүн Д.Балдан-Очир үг хэлэв. 
Хуралдаан 17 цаг 05 минутад өндөрлөв.


Тэмдэглэлтэй танилцсан: 


БАЙГАЛЬ ОРЧИН, ХҮНС, 


ХӨДӨӨ АЖ АХУЙН 


БАЙНГЫН ХОРООНЫ ДАРГА




Д.БАЛДАН-ОЧИР
Тэмдэглэл хөтөлсөн: 


ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН
БАЙГАЛЬ ОРЧИН, ХҮНС, ХӨДӨӨ АЖ АХУЙН
БАЙНГЫН ХОРООНЫ 2012 ОНЫ 05 ДУГААР САРЫН 21-НИЙ ӨДӨР
(ДАВАА ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 16 цаг 20 минутад эхлэв.


Д.Балдан-Очир: - За Улсын Их Хурлын эрхэм гишүүд ээ. Байгаль орчин, хүнс, хөдөө аж ахуйн байнгын хорооны эрхэм хүндтэй гишүүд ээ. Одоо Монгол Улсын Их Хурлын 2008-2012 оны хооронд манай Байгаль орчин, хүнс, хөдөө аж ахуйн байнгын хороогоор хэлэлцсэн, энэ хороогоор дамжсан бүхий л төрийн бодлого, баримт бичгүүд их байлаа. 

Олон нийтийн дунд явуулсан санал асуулгаас үзэхэд энэ удаагийн Улсын Их Хурал Засгийн газрын үйл ажиллагаанаас та хамгийн чухал, амьдралд ойрхон асуудал юу байсан бэ гэхээр зэрэг энэ Байгаль орчин, хүнс, хөдөө аж ахуйн байнгын хорооны, манай хорооны чиглэлээр гарсан хөдөөгийн хөгжилтэй холбоотой. Газар тариалан, мал аж ахуй, байгаль орчин, экологитой холбоотой сүүлийн 20-иод жил тулгамдсан эрх зүйн орчингуудыг шинэчлэх зайлшгүй шаардлагатай байсан олон чухал бодлого, шийдвэрийг манай Байнгын хороо их өндөр түвшинд мэргэжлийн өндөр ур чадвартай, манай Байнгын хорооны харъяалагддаг төрийн захиргаан төв байгууллага, Байгаль орчин, хүнс, хөдөө аж ахуйн, Байгаль орчин, аялал жуулчлалын, Хүнс, хөдөө аж ахуй, хөнгөн үйлдвэрийн яам, холбогдох төрийн байгууллагууд, одоо манай Байнгын хороо баримт бичгүүдийг баталж гаргаж амьдралд хэрэгжсэн байна. 

Ингээд өнөөдөр Улсын Их Хурлын Байгаль орчин, хүнс, хөдөө аж ахуйн байнгын хорооны 2012 оны 5 дугаар сарын 21-ний өдрийн хуралдааныг одоо нээхийг хүсч байна. Байгаль орчин, хүнс, хөдөө аж ахуйн байнгын хорооны гишүүдийн ирц хүрсэн учраас хурлыг албан ёсоор нээснийг мэдэгдэж байна. 

Өнөөдрийн хуралдаан 16.00 цагаас Төрийн ордны “В” танхимд явагдана. Байнгын хороонаар хэлэлцэх асуудал байгаа. Энд “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл. Улсын Их Хурлын гишүүн Г.Баярсайхан нарын өргөн мэдүүлсэн тогтоолын төслийн анхны хэлэлцүүлгийг хийнэ. 
Өнөөдрийн хэлэлцэх асуудалтай холбогдуулж гишүүдэд санал байна уу? За Байнгын хорооны гишүүн Р.Буд. 


Р.Буд: - За Байнгын хорооныхоо гишүүдийн энэ өдрийн амрыг эрж мэндчилье. Тэгэхээр тусгай хамгаалалттай газар нутгийг өргөжүүлэх тухай асуудал бол Монгол төрийн бас нэг бодлогын гол анхаарал хандуулах ёстой асуудал. Бид олон улсын өмнө хүлээсэн Монгол Улсын амлалт, гэрээ бий. 

Тийм учраас энэ удаагийн тусгай хамгаалалтад оруулахаар төлөвлөж оруулж ирсэн тогтоолын төсөл дээр нэмж Сүхбаатар аймгаас гэхэд ухаандаа Баянцагаан талын 304 мянга 801 га, Дарханхаан-Уул гээд бас төрийн улсууд их шүтдэг сайхан тахилгатай хайрхан бий. Энэний 6 мянган га, нийт 310.8 га талбайг бас одоо энэ тусгай хамгаалалттай газар нутагт хамруулж өгөөчээ гэдэг хүсэлтийг тавьж байна. Энэ асуудлыг хариуцсан яам, улмаар яамнаас асуудал боловсруулж Засгийн газарт оруулсан. Засгийн газар бас дэмжсэн байгаа юм. Үүнтэй холбогдуулаад Баянхонгор, Хэнтий зэрэг аймгуудаасаа удаа дараа ирсэн санал, хүсэлт байгаа. Энийг хамтруулаад гаргачихвал одоо зүйтэй юм уу гэсэн ийм саналыг оруулж байна. Баярлалаа. 

Д.Балдан-Очир: - Хэлэлцэх асуудалд бас манай Байгаль орчин, хүнс, хөдөө аж ахуйн байнгын хороо гишүүн Р.Буд санал оруулж байна. Энэ санал нь бол Монгол Улсын Зарим газар нутгийг улсын тусгай хамгаалалтад авах тухай Улсын Их Хурлын тогтоолын төслийг Засгийн газрын хуралдаанаар хэлэлцээд өргөн барьсан байгаа. Тэгэхээр зэрэг энэ асуудлыг хэлэлцэх эсэхийг шийдье гэсэн хоёр дахь асуудлыг одоо бас санал оруулж байна. 
Гишүүд энэ талаар асуух, тодруулах зүйл байна уу? Байхгүй байна. 

Тэгвэл Зарим газар нутгийг улсын тусгай хамгаалалтад авах тухай Улсын Их Хурлын тогтоолын төслийг Засгийн газрын хуралдаанаар хэлэлцээд манайд Улсын Их Хуралд өргөн мэдүүлсэн энэ асуудлын хэлэлцэх эсэхийг шийдье гэсэн гишүүд гараа өргөнө үү. 

11-ээс 11. Энэ асуудлыг 100.0 хувь гишүүд дэмжиж байна. 

Ингээд өнөөдрийн хуралдаанаараа хоёр асуудал хэлэлцэнэ. 

Нэг. “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл (Улсын Их Хурлын гишүүн Г.Баярсайхан нарын гишүүдийн өргөн мэдүүлэн) (анхны хэлэлцүүлэг)

За хэлэлцэх асуудлын дарааллын дагуу Байгаль орчин, хүнс, хөдөө аж ахуйн байнгын хорооны 5 дугаар сарын 21-ний өдрийн хуралдаанаар Зарим газар нутгийг улсын тусгай хамгаалалтад авах тухай Улсын Их Хурлын тогтоолын төслийн анхны хэлэлцүүлгийг хэлэлцэж эхэлье. 

Анхны хэлэлцүүлэгт бэлтгэсэнтэй холбогдуулж төслийг өргөн мэдүүлсэн гишүүдийн нэг Г.Баярсайхан товч танилцуулга мэдээлэл өгнө. 

Г.Баярсайхан: - Байнгын хорооны хуралд хүрэлцэн ирсэн гишүүдийн энэ өдрийн мэндийг дэвшүүлье. 

Миний бие, Д.Зоригт гишүүн, Д.Очирбат гишүүн, Д.Ганхуяг гишүүн нар Монгол Улсын Их Хуралд тогтоолын төслийг өргөн барьсан байгаа. Монгол Улсын Засгийн газар дэмжсэн. Энэ бол Чингэлтэй хайрхан уулыг улсын тусгай хамгаалалтын байгалийн нөөцийн ангиллаар улсын тусгай хамгаалалтад авъя гэсэн ийм саналтай байгаа. 
Монгол Улсын Үндсэн хуулийн 6 дугаар зүйлийн 6.1.Монгол Улсад газар, түүний хэвлий, ой, ус, амьтан, ургамал болон байгалийн бусад баялаг гагцхүү ард түмний мэдэлд, төрийн хамгаалалтад байна. Мөн 6 дугаар зүйлийн 6.2-т Монгол Улсын иргэдэд өмчлүүлснээс бусад газарт, түүний газрын хэвлий, түүний ой, баялаг, усны нөөц, амьтан төрийн өмч мөн гэж заасан байгаа. Энэ утгаараа Монгол Улсын Засгийн газрын мөрийн хөтөлбөрт тодорхой заасан байгаа. Газар нутгийн нийт 30.0 хувийг улсын тусгай хамгаалалтад авах энэ тавьсан зорилгын хүрээнд Чингэлтэй хайрхан уулыг байгалийн нөөцийн ангиллаар тусгай хамгаалалтад авах нь зөв зүйтэй юм аа гэсэн ийм зүйлийг ярьж байгаа юм. 
Тэгээд экологийн хувьд Чингэлтэй хайрхан бол асар их ач холбогдолтой уул байгаа юм. Сүүлийн үед та бүхэн мэдэж байгаа. Усны асуудал маш их чухал сөхөгдөж тавигдаж байна. Туул гол маань сая тасарч ширгэлээ. Мөн Улаанбаатар хотын гүний усны нөөц шавхагдах асуудал бас яригдаж байна. Ийм тохиолдолд Чингэлтэй хайрхан уул маань Сибирийн их мөнх цэвдэгийн хамгийн урд хэсэг нь байдаг. Мөнх цэвдэг бол өөрөө дээрээ шилмүүст ой, хар модон ойг барьж байдаг. Мөн доороо гүний усыг барьж байдаг ийм хоорондоо уялдаа шүтэлцээтэй байдаг. Энэ утгаараа сая гаруй Улаанбаатарчуудын ундны усны асуудал, за мөн агаарын бохирдлын асуудал гэх мэт экологийн ач холбогдолтой тогтоолын төсөл байгаа юм. 
Тэгээд Монгол Улсын Их Хурлаар хэлэлцэх эсэхийг шийдсэн байгаа. Миний хувьд уг тогтоолын төслийг Их Хуралд анхны хэлэлцүүлгээр нь батлуулах ийм саналтай байгаа юм. Тэгээд гишүүд маань бас саналаа хэлж дэмжиж өгнө үү. 
Д.Балдан-Очир: - За гишүүд Зарим газар нутгийг улсын тусгай хамгаалалтад авах тухай тогтоолын төслийг хэлэлцүүлж эхэлье. Тэгэхээр энэ төсөлтэй холбогдуулж гишүүдэд асуух асуулт байна уу? Санал, хүсэлтээ цуг гаргаад. Тэгээд зарчмын зөрүүтэй санал байвал бас томъёоллоо оруулаад, ингээд хуралдаанаа амжилттай шуурхай явуулъя. 
За ингээд Х.Баделхан гишүүн. 

Х.Баделхан: - За баярлалаа. Би энэ яамны хүмүүсээс асуух гэсэн л дээ. Ер нь улсын хэмжээгээр сая манай гишүүд хэллээ. 30.0 хувь хүртэл тусгай хамгаалалтад авна гэж зорилт тавьж байгаа гэж. Энэ тогтоол шийдвэр гарах юм бол улсын хэмжээнд хичнээн хэмжээний газрыг тусгай хамгаалалтад авч байгаа вэ? Цаашдаа тэгээд ямар зорилт тавьж ажиллах вэ гэсэн ийм асуулт байна. 
Д.Балдан-Очир: - Байгаль орчин, аялал жуулчлалын яамны Тусгай хамгаалалттай нутгийн удирдлагын газрын дарга А.Намхай, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын орлогч дарга Г.Энхтайван нар оролцож байна. Ингээд холбогдох асуултад хариулъя. 
А.Намхай: - Тэгэхээр түрүүчийн долоо хоногийн гурав дахь өдөр Засгийн газрын хурлаар оруулсан 1.4 сая га газар нутгийг оруулаад, хэрвээ энийг Их Хурал хүлээн аваад хэлэлцээд баталчих юм бол Монгол Улсын нийт газар нутгийн 17.0 хувь буюу 26.4 сая га газар улсын тусгай хамгаалалтад хамрагдах юм. 

Д.Балдан-Очир: - Өөр тодруулах. Б.Батбаяр гишүүн асуултаа тавъя. 

Б.Батбаяр: - Баярлалаа. Ер нь 30.0 хувиас 17.0 хувийг нь тусгай хамгаалалтад авчихаад байгаа юм байна шүү дээ. Тийм ээ. Ер нь бусад орнуудад ямар байдаг юм бэ дээ. Хэдэн хувь хүртэл байдаг юм тусгай хамгаалалтад авсан газар нутгийн хэмжээ нь. Нэгдүгээрт. 
Хоёрдугаарт, одоо тэгээд энэ 30.0 хувийг хэзээ хүргэнэ гэж үзэж байгаа юм бэ дээ ер нь. Энэ одоо их зөв бодлого уу, ямар бодлого вэ 30 гэдэг чинь. Ер нь баримжаатай тийм тоо юу? Олон улсын түвшинд ямар байдаг юм? 
А.Намхай: - Энэ манай хоёр ойрын хөрш гээд үзэхэд, за БНХАУ бол ерөнхийдөө 30.0 хувьд нь хүрчихсэн юм билээ.

Г.Энхтайван: - Өнөөдрийн байдлаар ийм байна. Бидний судалснаар ойрын хоёр хөршийг судлахад БНХАУ, ОХУ хоёр өнөөдрийн байдлаар нийт газар нутгийн 17.0 хувьд хүргээд ингээд зогссон байгаа. Цаашаа авахгүй гээд бүр шийд гаргаад. Манайх бол өнөөдөр, энэ өнөөдрийн хэлэлцэж байгаа 2 асуудлыг оруулаад улсын тусгай хамгаалалтад авчих юм бол яг энэ хоёртой адилхан 17.0 хувьд хүрээд ингээд адилхан явж байгаа. 
Ер нь цаашдаа 2020-оос 2025 он хүртэл 30.0 хүртэл хувийг авна гэсэн байгаа. Одоо энэ уул уурхайн лицензтэй холбогдолтой янз бүрийн асуудлууд нь гарч ирээд газар нутаг маань ямар нэгэн хэл амгүй чөлөөлөгдөх юм бол ер нь 30 хувиа авах боломжтой байгаа. 2025 он гэхэд. Эцсийн хугацаа. Наана нь авна л даа. Тэгэхдээ. Боломж гарах юм бол 2020 он гэхэд ч авчихаж магадгүй. 

Б.Батбаяр: - Энэ одоо тэгээд би бол ингэж үзээд байгаа юм л даа. Ер нь газар нутгаа тусгай хамгаалалтад авч болно. Тэрийг үгүйсгэхгүй. Гэхдээ бас энэ чинь үйлдвэрлэл явж байгаа. Одоо тухайлах юм бол Эрдэнэт ч байдаг юм уу, энэ Тавантолгой ч байдаг юм уу, энэ том үйлдвэрийн газруудыг бас хамруулах нь тийм их үр ашигтай байх уу, үгүй юу? Зүгээр олон улсын туршлагаас харахад бас хэдийгээр уул уурхайн компаниуд ажиллаж байгаа ч гэсэн хамгийн гол зарчим бол нөхөн сэргээлтийн асуудал байдаг юм уу гэсэн ийм асуудал байгаа юм. Манайх шиг ингэж явдаггүй л байх л даа. Уурхай ажиллаж болно. Гэхдээ яг тэр онгон байдлаар нь. Тэрнээс нь илүү хэмжээгээр нөхөн сэргээх энэ тал дээр ер нь ямар арга хэмжээ авч байгаа юм бэ? Уурхайнууд одоо ингээд уул уурхайн компаниуд ажиллаж байна шүү дээ. Тэр компаниудыг эргээгээд нөхөн сэргээлт хийх тал дээр нь та нар ер нь энэ Байгаль орчны яамнаас юу хийж байгаа юм бол. Энэ талаар бас нэг тодруулмаар байна. Одоо хэдэн га газрыг нөхөн сэргээлт хийчихээд байгаа юм. Хэдэн га газар дээр нь хийгээгүй байгаа юм. Хэнд хариуцлага тохох ёстой юм. Маш олон юм ярьж байгаа шүү дээ. Ухаад хаячихдаг. Тэгээд алга болчихдог. Энэ асуудал илүү анхаарах ёстой гэж ингэж бодож байгаа. 
Ц.Шийрэвдамба: - За тэгэхээр Б.Батбаяр гишүүний асуултад хариулъя. Энэ олон улсын томоохон байгууллагууд байдаг. Тухайлбал Дэлхийн байгаль хамгаалах холбоо, Дэлхийн байгаль хамгаалах сан, Даян дэлхийн байгаль хамгаалах хөтөлбөр зэрэг газруудаас дэлхийн улс орон даяар нарийвчилсан судалгаа явуулаад дэлхийн бүс нутгууд гэж ангилсан байдаг. 200-гаад бүс нутаг байдаг. Энэ дотроос нь нэлээн эмзэг, хүний болон уур амьсгалын өөрчлөлтөд их хэврэг эмзэг эко системтэй ийм улс орнуудын тоонд Монгол Улс багтдаг юм билээ л дээ. 
Тэгээд энэ ер нь 1960-аад оноос дэлхийн том том хэмжээний хурал цуглаан дээр яригдаад ер нь байгаль дэлхийг хамгаалдаг шалгарсан ганц арга нь бол газар нутгаа хэсэгчлэн улсын тусгай хамгаалалтад авч явдаг ийм арга аа гээд дэлхий дахинд тунхаглаад. Тэгээд 90-ээд оноос дэлхийн тусгай хамгаалалттай газар нутгийн хөтөлбөр гэж баталсан байдаг. Дэлхийн байгаль хамгаалах холбооноос тусгай хамгаалалттай газар нутгийг 9 ангилал болдог жишиг дэлхийд 40, 50 жил болж байна. Энэ дагуу Монгол Улс явж байгаа. Тэгээд өнөөдрийн байдлаар дэлхийн экологийн эмзэг бүсэд орсон Алтай Саяаны бүс нутаг, Монгол Дагуур хоёр ордог юм. Дэлхийн одоо онц гайхамшигтай бүс нутагт нь. Тэгээд бусад газрууд, тэр ус намагархаг, ялангуяа нүүдлийн шувууд олноор цуглардаг газар, нүүдэлдэг амьтдын тухай, биологийн олон янз байдлын тухай зэрэг ийм олон конвенциудад, манайх 14 конвенцид элссэн л дээ. Тэгээд яг энэ конвенцийн шалгуур үзүүлэлтэд Монгол Улсын хэсэг хэсэг газар нутгууд яах аргагүй тохирч байдаг. Энэ дагуу 90-ээд оноос улс орнууд, олон улсын байгууллагууд миний тооцоолсноор 500-гаад том жижиг төсөл, хөтөлбөрийг хэрэгжүүлж байгаа. Энэ тусгай хамгаалалттай газар нутгийн сүлжээг өргөжүүлье. Эрх зүйн орчныг боловсронгуй болгоё. Материаллаг баазыг нь бэхжүүлье. Боловсон хүчин чадавхжуулъя гэсэн ийм том зорилготойгоор 20-иод жилийн нүүрийг үзэж байна. 
Тэгээд өнөөдрийн байдлаар ийм сайхан нутаг дэвсгэртэй байгаа. Тэгээд бид нар бас төрийнхөө бодлогын баримт бичгүүд, нийт нутаг дэвсгэрийнхээ 30-аас доошгүй хувийг улсын тусгай хамгаалалтад хамруулна гээд баримт бичигтээ заачихсан. Тухайлбал Мянган хөгжлийн зориулалтад нийт нутаг дэвсгэрийн 30-д хүргэнэ гээд 2015 оны зорилт байдаг. Тэр дотроо бас энэ 30 хувьд нь орон нутгийн хамгаалалттай газар нутаг хамарна гээд биччихсэн. Тийм учраас ерөнхийдөө өнөөдрийн байдлаар ингэж тооцоолж үзэх юм бол Мянганы хөгжлийн тусгай хамгаалалттай газар нутгийн хэмжээний хувьд биелэж байгаа. 
За энэ тусгай хамгаалалтад яах гэж авдаг юм бэ гэхээр ерөөсөө бид нар хойч үе үеийнхэндээ үүц үлдээж байгаа тийм асуудал байгаа юм. Энэ бол байгалийн бүс бүслүүрийн онцлогийг төлөөлдөг, устах аюулд орсон амьтан, ургамлыг хамгаалж байдаг. Гоо үзэмж сайтай газруудыг хамгаалж байдаг. Тэнд аялал жуулчлал хөгжүүлж байдаг. Түүх соёлын үнэт дурсгалыг бас хослон хамгаалж байдаг ийм их ач холбогдолтой нутаг. Тэгэхдээ энэ нутгийг бас ашиглахгүй гэсэн ийм зүйл байхгүй. Яагаад гэвэл Монгол Улсын Засгийн газраас 2000 онд тусгай хамгаалалттай газар нутагт болон орчны бүсийн тухай хуульд нэмэлт, өөрчлөлт оруулах тухай хуулийн төслийг Монгол Улсын Их Хуралд өргөн барьсан. Энэ дээр бас концепцийн хэд хэдэн чанартай зүйлүүд бол орсон. Өөрөөр хэлбэл хав дараад байх биш бас одоо ашиглах юм байна. Ялангуяа бид нар чинь байгалийн цогцолборт газар гээд Хөвсгөлийн тэгэхэд чинь дунд нь бүр хамгаалалтын бүс гээд, аялал жуулчлалын бүс, тэгээд хязгаарлалтын бүс гэж явж байгаа шүү дээ. Ийм бас онцлогтойгоор нэлээн орчин үеийн жишиг байдалд нийцүүлж явж байгаа гэж ингэж болно. 
Нөхөн сэргээх ажил бол туйлын хангалтгүй явж ирсэн. Энэ бол нэг талаасаа эрх зүйн орчин бол их онцгой дутагдалтай байсан. Нөгөө талаасаа энийг хэрэгжүүлдэг механизм муу. Хөрөнгө мөнгөний хомс байдал, удирдлага зохион байгуулалтын, байгууллагуудын хоорондын харилцан уялдаа хангалтгүйгээс ихээхэн газар нутаг эвдэрч сүйдсэн. Өнөөдрийн байдлаар 8 мянга гаруй га газар бол элэгдэл эвдрэлд орсон байгаа. Гэсэн ч сүүлийн 3, 4 жилд уул уурхайн компаниудын нөхөн сэргээлтийн ажил сайжирч, өнөөдрийн байдлаар 60 хүртэл хувьтай явж байгаа. Энэ жилийн түвшинд 80 хувьд цаашдаа бид хүргэх. Байгаль орчны багц хууль батлагдсантай холбогдуулж энэ ажлыг бүрэн нөхөн сэргээдэг. Тэр доройтсон, бохирдуулснаа нөхөн сэргээхгүй бол одоо хуулийн дагуу маш том хэмжээний арга хэмжээ авч, улмаар зогсоодог ийм эрх зүйн орчин үйлчлэх болно. Тийм учраас нөхөн сэргээлтийн арга хэмжээнд нэлээн чанарын том ахиц дэвшил гарна гэж тооцоолж байгаа юм. Баярлалаа. 
Д.Балдан-Очир: - За асуулт хариулт дууслаа. Дэгийн дагуу зарчмын зөрүүтэй горимын санал. Зарчмын зөрүүтэй санал хэлэх гишүүд байна уу? 

Ц.Сэдванчиг: - Тэгэхээр энэ Чингэлтэй хайрхантай холбоотой асуудлыг нэгдсэн чуулганаар хэлэлцэх эсэхийг нь шийдээд, ингээд анхны хэлэлцүүлгийг нь хийж байгаа юм. Тэгээд одоо чуулган завсарлах хугацаа их дөхөж байгаатай холбоотой энэ асуудлаа анхны хэлэлцүүлгээр нь батлаад явбал яасан юм бэ гэсэн саналыг би гаргаж байгаа юм. 
Д.Балдан-Очир: - Ц.Сэдванчиг гишүүний гаргасан анхны хэлэлцүүлгээр баталъя гэсэн ийм санал хураалтыг явуулъя. Энэ саналыг дэмжиж байгаа гишүүд гараа өргөнө үү. 

11-ээс 11. 100.0 хувь дэмжигдэж байна. 

За тэгэхээр санал дэмжигдэж байна. Улсын Их Хурлын хуралдаанд Зарим газар нутгийг улсын тусгай хамгаалалтад авах тухай тогтоолыг анхны хэлэлцүүлгээр одоо хэлэлцүүлж батлуулъя гэсэн Байнгын хорооны дүгнэлт гарлаа. Тэгэхээр зэрэг хэлэлцсэн тухай дүгнэлтийг Улсын Их Хурлын гишүүн Ц.Сэдванчиг Улсын Их Хуралд илтгэлийг танилцуулна. 
За ингээд нэгдүгээр асуудал амжилттай хэлэлцэж дууслаа. 

Хоёр. “Зарим газар нутгийг улсын тусгай хамгаалалтад авах тухай” Улсын Их Хурлын тогтоолын төсөл (Монгол Улсын Засгийн газраас өргөн мэдүүлэн) (хэлэлцэх эсэх)


Өнөөдрийн хэлэлцэх асуудлын 2 дахь асуудал нь Монгол Улсын Засгийн газраас Улсын Их Хуралд өргөн мэдүүлсэн зарим газар нутгийг улсын тусгай хамгаалалтад авах тухай Улсын Их Хурлын тогтоолын төслийн хэлэлцэх эсэхийг шийдэх асуудал байгаа. Ингээд хэлэлцэх асуудалдаа орж байна. 

Засгийн газраас өргөн мэдүүлсэн Зарим газар нутгийг улсын тусгай хамгаалалтад авах тухай Улсын Их Хурлын тогтоолын төслийг Байнгын хорооны хуралдаанаар хэлэлцүүлэх эсэх асуудал дээр Монгол Улсын Байгаль орчин, аялал жуулчлалын сайд Д.Цогтбаатар, сайдын зөвлөх Ц.Шийрэвдамба, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын дарга А.Намхай, мөн газрын орлогч дарга Г.Энхтайван нар оролцож байна. 


За өргөн мэдүүлсэн тогтоолын товч танилцуулгыг Засгийн газрын гишүүн Байгаль орчин, аялал жуулчлалын яамны сайд Д.Цогтбаатар хийнэ. 


Д.Цогтбаатар: - Байгаль орчин, хүнс, хөдөө аж ахуйн байнгын хорооны эрхэм гишүүд ээ. 


Монгол Улсын Их Хурлын 1998 оны 29 дүгээр тогтоолоор баталсан тусгай хамгаалалттай газар нутгийн үндэсний хөтөлбөрийн 3.4 дэх заалт, Монгол Улсын Их Хурлын 2008 оны 35 дугаар тогтоолоор баталсан Монгол Улсын Засгийн газрын үйл ажиллагааны хөтөлбөрийн 3.14 дээр заалт, Улсын Их Хурлын 2005 оны 03 дугаар тогтоол, Улсын Их Хурлын Байгаль орчин, хүнс, хөдөө аж ахуйн байнгын хорооны удаа дараагийн тогтоолын холбогдох заалтуудад Монгол орны экологийн тэнцлийг хангах, биологийн олон янз байдлыг хамгаалах, байгалийн аялал, жуулчлалыг хөгжүүлэх онцгой ач холбогдол бүхий улсын тусгай хамгаалалттай газар нутгийн сүлжээг өргөтгөх ажлыг эрчимжүүлэх тухай зорилтыг дэвшүүлэн тавьсан билээ. 

Энэхүү зорилтыг хэрэгжүүлэх ажлын хүрээнд Хан Хэнтийн нурууны дархан цаазат газрын талбайн хэмжээг Сэлэнгэ аймгийн Ерөө, Хүдэр, Төв аймгийн Эрдэнэ сумдын зарим газар нутгаар өргөтгөж улсын тусгай хамгаалалттай газар нутгийн сүлжээнд дархан цаазат газрын ангиллаар. Дундговь аймгийн Гурвансайхан сумын нутагт орших Эх газрын чулууны байгалийн нөөц газрын талбайн хэмжээг Гурвансайхан, Говь-Угтаал сумдын зарим газар нутгаар өргөтгөж ангилал дээшлүүлэн Эх газрын чулууны байгалийн цогцолборт газар болгохоор Улсын Их Хурлын тогтоолын төсөлд тусгасан. Үүнээс гадна тогтоолын төсөлд дараах газар нутгийг улсын тусгай хамгаалалтад шинээр нэмж авахаар тусгалаа. Үүнд. 

1.Баянхонгор аймгийн Жаргалант сумын нутагт орших Заг, Байдрагийн голын эхэн сав нутаг, Баян-Өлгий аймгийн Дэлүүн сумын нутагт орших Чигэлтэйн голын ай сав нутаг, Хэнтий аймгийн Мөрөн сумын нутагт орших Өндөрхаан уул, тэдгээрийн орчмын газар нутгуудын байгалийн цогцолборт газрын ангиллаар. 


2.Говь-Алтай аймгийн Халиун, Цээл сумдын нутгийн дамнан орших Хар Азаргын нуруу, Баянхонгор аймгийн Хүрээмарал сумын нутагт орших Хүрээмандал уул, Сүхбаатар аймгийн Сүхбаатар, Мөнххаан сумдын нутгийг дамжин орших Баянцагаан тал, Хэнтий аймгийн Дархан сумын нутагт орших Дархан-Уул болон мөн аймгийн Дэлгэрхаан сумын нутагт орших Хэрлэнтооно уул, Увс аймгийн Хяргас сумын нутагт орших Булган хангай уул, тэдгээрийн орчмын газар нутгуудыг байгалийн нөөц газрын ангиллаар. 

3. Увс аймгийн Давст сумын нутагт орших Мөнгөтцахир уул, Сүхбаатар аймгийн Сүхбаатар сумын нутагт орших Дарханхаан уул, Хэнтий аймгийн Өмнөдэлгэр сумын нутагт орших Хангал нуур, мөн аймгийн Батширээт сумын нутагт орших Биндэрье хаан уул, тэдгээрийн орчмын газар нутгуудыг байгалийн дурсгалт газрын ангиллаар тус тус улсын тусгай хамгаалалтад авахаар төлөвлөж Засгийн газрын хуралдаанаар хэлэлцүүлсэн болно. 

Эдгээр газар нутгийн байгалийн бүс бүслүүрийн хэв шинжийг төлөөлж чадах экосистемийн онцлог, ландшафтын унаган төрх байдлаа хадгалж үлдсэн зэрэг үндсэн шалгуур үзүүлэлтийг харгалзан үзсэнээс гадна холбогдох аймаг, сумдын Иргэдийн төлөөлөгчдийн хурлын Тэргүүлэгчдийн шийдвэр, эрдэм шинжилгээний байгууллага, эрдэмтэд судлаачдын судалгааны ажлын үр дүн, дүгнэлтийг үндэслэн боловсруулсны гадна, иргэдийн санал хүсэлтийг харгалзан үзсэн болно. 

Улсын тусгай хамгаалалтад авч буй газар нутгийг хамгаалах, зүй зохистой ашиглах асуудлыг Байгаль орчин, аялал жуулчлалын яам холбогдох аймаг, сумдын Засаг дарга нартай хамтран хэрэгжүүлдэг хэдий ч энэ удаагийн хамгаалалт авч байгаа газар нутгуудын тухайд Эх газрын чулууны байгалийн цогцолборт газраас бусад газар нутгийг хамгаалахад тусгайлан шинээр хамгаалалтын захиргааг тус бүрт нь байгуулах шаардлагагүй бөгөөд улсын төсөвт нэмэгдэл ачаалал төдийлөн үүсгэхгүйгээр шийдэж болно хэмээн үзэж байгаа юм. 

Тогтоолын төсөлд тусгасан нэр бүхий газруудыг улсын тусгай хамгаалалтад авснаар байгалийн болон хүний үйл ажиллагааны нөлөөллийн улмаас байгаль орчин доройтож, экосистемийн тэнцвэрт байдал алдагдах явдлыг багасгаж улмаар ан амьтныг өсгөн үржүүлэх, орогнох амьдрах тохиромжтой нөхцөлийг бүрдүүлэхийн зэрэгцээ байгалийн бусад баялгийг зүй зохистой ашиглах, нөхөн сэргээх, тэдгээртэй холбогдолтой гарч буй янз бүрийн хууль бус үйлдэл, зөрчлийг таслан зогсоож, байгалийн унаган төрхийг хадгалан хамгаалахад ач холбогдолтойгоос гадна ногоон эдийн засгийн баримжаатай, бүс нутгийн тогтвортой хөгжлийг хангахад чухал алхам болно. 


1 сая 500 мянган га орчим талбай бүхий дээрх 15 хэсэг газар нутгийг улсын тусгай хамгаалалтад шинээр нэмж авснаар тусгай хамгаалалттай газар нутгийн нийт хэмжээ 26.7 сая га-д хүрч энэ нь Монгол Улсын нийт нутаг дэвсгэрийн 17.0 хувийг эзлэх бөгөөд Монгол Улсын Засгийн газраас 2008, 2012 онд хэрэгжүүлэх үйл ажиллагааны хөтөлбөрт тусгай хамгаалалттай газар нутгийн сүлжээг нэмэгдүүлэх талаар тусгагдсан зорилт давж биелэх юм. Энэхүү асуудлыг хэлэлцэж, зохих шийдвэрийг гаргаж өгөхийг хүсье. 

Д.Балдан-Очир: - Гишүүд хэлэлцэж байгаа асуудлаар тодруулах, асуулт тавих гишүүд байна уу? За Х.Баделхан гишүүн асуултаа тавъя. 

Х.Баделхан: - За баярлалаа. Энэ газрыг ингэж тусгай хамгаалалтад авснаар зардлын тооцоо гарсан уу, ер нь одоо. Тэр чинь харуул хамгаалалт, зохих хэмжээний зардал гардаг биз дээ. Тийм ээ. Нийт зардлын хэмжээг тооцож үзсэн юм болов уу. Ер нь одоо улсын хэмжээнд байгаа бүх тусгай хамгаалалттай газрыг хамгаалахад одоо хэр хэмжээний орон тоо, хүн хүч одоо зардал гарч байна. Энэ талаар асуумаар байна. Баярлалаа. 

Д.Балдан-Очир: - Товчхон хариулаарай. Тийм ээ. 

Д.Цогтбаатар: - Энэ бол ихэнхи нь нөгөө угаасаа тусгай хамгаалалтын захиргаа байгаа газруудад газрыг нь өргөтгөж шинээр авч байгаа учраас орон тоо нэмэгдэж гарахгүй. Төсөв дээр нэмэлт зардал гарахааргүй байгаа. Зөвхөн Дундговийн энэ Гурвансайхан сумын нутагт орших Эх газрын чулуун дээр бол ийм асуудал гарч болно. Тэгэхдээ энийг бол бид нар өөрийнхөө төсвийн хүрээнд зохицуулаад шийдчихэж болно. Тэгээд дараа жилээс хууль ёсны дагуу угаасаа төсөвтөө ороод явчихаж болно. 

Нийт хэдэн хүн ажиллаж байгаа талаар А.Намхай гуай. 


А.Намхай: - Х.Баделхан гишүүний асуултад хариулъя. Одоогоор Монгол Улсын нийт тусгай хамгаалалттай газруудад нийтдээ 400 гаруй хүн ажиллаж байгаа. Эдгээрийн 54.0 хувь буюу 220-иод байгаль хамгаалагч, бусад нь мэргэжилтэн, хамгаалалтын захиргааны ажилтнууд ажиллаж байгаа юм. Энэ шинээр авч байгаа 1.5 сая га газарт Засгийн газрын тогтоолоор байгаль хамгаалагчийн орон тоо бол шинээр 2013 оноос шинэ төсвийн санхүүжилтээр санхүүжнэ. Зүгээр 2012 онд бол ихэнхи нь сая сайдын хэлдэгээр хуучин байгаа хамгаалалтын захиргаанд ажиллаж байгаа байгаль хамгаалагчид байгаа учраас энэ ондоо санхүүгийн тийм хүндрэл учрахгүй юм. 

Д.Балдан-Очир: - Г.Баярсайхан гишүүн товчхон. 


Г.Баярсайхан: - Би сайдаас асууя. Оюу Толгой, Тавантолгойн төмөр зам, автомашины трасс их говийн дархан цаазат газраар трасс нь тавигдсан явж байгаа. Энэ асуудлыг Байгаль орчны яам байр суурь нь ямар байна вэ? 

Д.Цогтбаатар: - Дархан цаазат газруудын хувьд бол хэд хэдэн хамгаалалтын бүс байгаа. Хязгаарлалтын бүсээр бол тэр трасс дайрч өнгөрч байгаа юм байна. Тэгэхээр хязгаарлалтын бүсэд тодорхой ашиглалт явуулах боломжтой байгаа. Хууль эрх зүйн. 

Д.Балдан-Очир: - Л.Гүндалай гишүүн асуултаа тавъя. 


Л.Гүндалай: - Тэгэхээр ингээд Эх газрын чулууг жишээлбэл байгалийн цогцолбор газраар авна гээд тэгж байна л даа. Энийг би бас нэг талаас зөв л гэж бодож байгаа юм. Тэгэхээр чинь тэнд аялал жуулчлалын чиглэлээр үйл ажиллагаа явуулж байгаа компаниудын, байгууллагуудын ингээд газар нутаг нь нөгөө байгалийн цогцолбор газар гэдгээрээ үнэтэй болоод түрээсийн төлбөр нь өндөр болоод эхэлнэ. Тэгээд арай гэж зуны нэг сар, хоёр сар, үсрээд л 3 сар жуулчны үйл ажиллагаа явуулдаг байгууллагууд хүнд байдалд орж байгаа юм л даа. Ялангуяа одоо хөдөө орон нутагт бол бүр хэцүү.

За Улаанбаатар хотод юу гэдэг юм энэ ойрхон байгаа Горхи, Тэрэлж энэ тэр бол бас арай харьцангуй гайгүй байж магадгүй л дээ. Өвөл юу гэдэг юм намар хавартай Улаанбаатар хотоос бас дотоодын жуулчид очоод ингээд хүмүүс ороод байдаг. Хөдөө орон нутагт бол энэ байдал маш их хүндрэл учруулж байгаа. Сүүлд гарсан тэр Тэмдэгтийн хураамжийн хуулиар бол их өндөр татвар юм хум өгдөг болчихсон. Тийм. Байгалийн цогцолбор газар, дархан цаазтай газар энэ тэрд бол. Тэгэхээр ийм болохоор ингээд аялал жуулчлал хөгжихөд бас зарим нэгэн хүндрэл учирч байгааг цаашид одоо яах вэ? Энэ аялал жуулчлалын компаниудаа ингээд улам одоо их зардал, юу гэдэг юм төлбөр мөнгөөр дарамтлаад байх уу? Нэг ийм асуулт байна. 

Хоёрдугаарт, байгалийн цогцолбор газар, дархан цаазтай газруудад оруулж бйагаа юм бол улсын төсөв, хөрөнгө мөнгө бас овоо гайгүй арвин болж байгаа энэ үед хүн амын тоо, тэр хариуцан хамгаалах байгаль хамгаалагчдынх нь тоог бас нэммээр. Тэгээд одоо бас бусад тэр ажиллах нөхцөл байдал, тэр орон сууц, тэр хавьд нь амьдрах нөхцөл юмаар бас хангамаар юм. Аль болгон бид нар ингээд нэг юмыг нь нэмдэг, орон тоог нь нэмдэггүй ингээд явах юм бэ. 

Би энд нэг жишээ авъя гэж бодож байна л даа. Хөвсгөл аймгийн тэр Цагааннуур, Улаан-Уул сумын нутагт бас одоо хэдэн жилийн өмнө одоо тийм дархан цаазтай газар, байгалийн цогцолбор газар болгосон шүү дээ, одоо. Тэрийг мэдэж байгаа. Одоо болтол тэнд тэр нөгөө орон тоог нь шийдэж, хүн амьтныг нь гаргаагүй, ажиллуулаагүй. Хууль бол гарсан. Хэдэн жил болсон. Тэгээд одоо байгаад байгаа. Өнөөдөр гал түймэр маш их гарч байна. Үнэхээр одоо хэдэн зуун жил ургадаг ой мод маань Хөвсгөл аймагт жишээлэх юм бол одоо зарим сумдын ой мод, маш их модтой жишээлбэл Цагаан-Уул сумын ой модны 70, 80 хувь нь шатчихаад байна өнөөдөр. Түймэр өнөөдөр дуусаагүй. Сумын төв рүүгээ хүртэл орж ирж байна. Сумын төв нь хүртэл модон дотор байдаг ийм сум шүү дээ. Тэгээд энэ юунаас болж байна. Харуул хамгаалалт муутайгаас болж байна. Хүн ам, юмнуудаа ажиллуулахгүй байна. Ан амьтан хүртэл тэнд амьдрах аргагүй болж байна шүү дээ. Монгол бол маш их ан амьтантай байсан. Тэр буга, хандгай, тэр хүдэр. Тэгээд говь руу өчнөөн олон амьтан байсан. Энийгээ бид нар хайрлаж хамгаалахгүй байсаар байгаад алдаад, тийм үү. Алуулаад, дүрвээд, зугтаагаад дууслаа. 
Гэтэл өнөөдөр энийг чинь тийм ээ, өвсийг нь өгөөд, хашаа хороог нь хийгээд, усыг нь гаргаад ингээд ажиллах бол нэг их хүндрэл учрахгүй шүү дээ. Энэ чинь одоо яг сайдаа, яг л мал шиг юм байгаа юм шүү дээ. Хүнд амархан дасна. Тийм ээ. Араатан амьтан биш. Ихэнхи нь. Тэгээд одоо энэ бүх нөөцөө бид нар ингээд бид нарын нүдэн дээр алдаад дуусаад байгаа юм л даа. Юунаас вэ хүн хүч гаргадаггүй. Хустайн нуруунд нэлээд хэдэн буга, тахь үржиж байна. Энэ явж явж нарийн яривал Голландын Засгийн газрын ч юм уу дэмжлэг тусламжаар л явж байгаа байхгүй юу. Тэнд нэг их мөнгө гаргаагүй шүү дээ. Хэдэн төгрөг гаргаад ингээд ингээд Хустайн нуруу. Өөр ямар нуруу газар байдаг юм. Энд нь ингээд авмаар байгаа юм. Тийм ээ. Тэгэхгүй болохоор ийм их нөөц бүрдэхгүй байна шүү дээ. Энэ дээр одоо шинэ гарсан сайд ажил төрлөө бас чиглүүлж ажиллах байх аа. Та бас нөгөө сайд болоод удаагүй болохоор энэ дээр яасан юм бол. Би сайн мэдэхгүй байна. Ер нь тэгэхдээ нэгмөсөн орон тоо юмнуудыг нь шийдээд дорвитойхон бас хөрөнгө оруулалт оруулмаар байгаа. 

Тэгээд миний асуулт Хөвсгөлд яагаад тэр юмыг нь гаргадаггүй юм бэ? За тэр бусад газруудад бас орон тоо, байгаль хамгаалагчдыг нэмэгдүүлээчээ. Энэ дархан цаазтай газруудаа олигтойхон ажиллуулаачээ гэсэн. Тийм боломж байна уу гэж асуумаар байна. 

Д.Балдан-Очир: - Гишүүд маш их товчхон асууна шүү, товч хариулна. Сайд бас товчхон. 


Д.Цогтбаатар: - Тэгэхээр их товч хариулъя энэ дээр. Эх газрын чулууны тухайд гэвэл жишээлбэл тусгай хамгаалалтад авснаар тэнд аялал жуулчлалын компаниудад ямар нэгэн төлбөр тооцооны нэмэгдэл дарамт үүсэхгүй. Богд хаан уул. Энэ нөгөө газар газраасаа зах зээлийн тэр эрэлт хэрэгцээнээсээ хамаараад тэмдэгтийн хураамж нь өөр өөр тавиад өгсөн юм билээ. Тэгэхээр Эх газрын чулууны хавь газар бол тэмдэгтийн хураамж нь нэмэгдэхгүй. Харин ч хямдхан байж байгаа юм. Тэрүүгээрээ үлдэнэ. Тэнд тусгай хамгаалалтад авлаа гээд үнэндээ ямар нэгэн өөрчлөлт орохгүй ээ. Тэмдэгтийн хураамжийн хувьд бол. 

За орон тоо нэмэх тал дээр тантай 100 хувь санал нэг байна. Үнэхээр маш бага орон тоотой байгаа учраас одоо зарим ажлыг бол бодит байдал л тийм байна. Одоо хагас, бүрэн гүйцэд 100 хувь хийх ёстой гээд заагаад өгчихсөн ажлыг хийж чадахгүй байгаа. Яагаад гэвэл үнэхээр хүн хүч нь хүрэхгүй байгаа. Тэгэхээр хүн хүчийг нь нэммээр байна. Тэдгээрийн санхүүжилтийг нэммээр байна. Тоноглолыг нь нэмж өгмөөр байна. Энэ дээр дараа жилээс би өөрийнхөндөө юу гэж хэлж байгаа вэ гэхээр төсөв нэмэгдэж байгаа. Зоригтой юу хэрэгцээтэй байгаагаа тавьцгааж сур аа. Зоригтой том төсөв хийцгээж сур аа. Энэ улс чинь бас илүү ногоон сэтгэлгээтэй болж байна. Энийг чинь бол дэмжих байх аа гээд. Ийм байдлаар манайх ажиллаж байгаа. Би одоо очиж ажиллаж байгаа бүх аймаг сумдад та нар хэрэгцээтэй юм аа. Тэртээ тэргүй өгөхгүй дээ гэж бодож битгий хийгээрэй. Өгнө өө, авна гэж бодож хийгээрэй гээд асуудлуудыг тавиад явж байгаа. 

Яг эхний ээлжинд бол одоо нөгөө Хөвсгөлийн юунд бол бид нар энэ тусгай хамгаалалттай газрын захиргаанд зориулаад. Одоо миний тушаал гарах гэж байгаа. 5 сая төгрөг яг эхний ээлжинд бүх тусгай хамгаалалттай газруудын захиргаанд хуваарилж өгөх гээд одоо энэ тушаал гарах гэж байгаа. Эхний ээлжинд. Харин шинэ орон тоог бол бид нар энэ жилийн төсөв. Гишүүн ээ. Одоо намайг ирэхэд батлагдаад хөдлөхгүй болчихсон. 

Д.Балдан-Очир: - Одоо дараагийн гишүүн. Ц.Сэдванчиг гишүүн. Би товчхон асуучихъя. 

Ц.Сэдванчиг: - Тогтоолын төслийг бол агуулгаар нь дэмжиж байгаа. Өмнөх жилүүдэд бас нэлээн их хэмжээний газрыг тусгай хамгаалалтад авсан. Зарим газрын зэрэглэлийг ахиулсан гээд бас ажлууд хийгдэж байсан. Тэгээд тэр ажлын үр дүнгийн талаар жаахан тодруулах гээд байгаа юм л даа. Заримыг нь манай Л.Гүндалай гишүүн тодруулчихлаа. Тухайлбал, манай Хөвсгөл аймагт Улаантайгын хэсгийг талбайг нь нэмсэн. Зэрэглэлийг нь нэмэгдүүлсэн гээд ажлууд байгаа. Тэр хэсэгт ашигт малтмал хувиараа эрхлээд явуулж байсан хүмүүсийн асуудал бас энэ зэрэглэл ахисанаас хойш шийдэгдэх тал руугаа орох юм болов уу гэж бодсон бас л бүрэн шийдэгдэхгүй байх шиг байна. Нэгд. 

Хоёрт. Цагааннуур сумын нутагт. Тэр хойшоогоо бараг хил рүү гэж би ойлгож байгаа. Тэнд хаш гарсан гээд одоо нэг их олон жил яригдаад байгаа юм даа. Та бүхэн мэдээж судалгаа тооцоотой зөндөө авсан л байдаг байх. Тэр тусмаа энэ өмнөд хөршийн иргэд тэнд очоод байна гэж байгаа шүү. Тэгэхээр тэр хэсэг бас тодорхой энэ өргөтгөл энэ талбайн өргөтгөлд орсон уу? Хэрвээ орсон бол энэ асуудлыг нэг тийш нь шийдэх цаг болсон юм биш үү. Энэ чинь их олон жил яригдлаа шүү дээ. Хашны асуудал байдаг. Тийм ээ. Энэ одоо сонин хэвлэлээр ч байнга бичигддэг. Ийм зүйл одоо нэг тийш нь шийдвэрлэх цаг болсондоо. 

А.Намхай: - Тэгэхээр өнгөрсөн онд Хөвсгөл аймагт 1.2 сая га газар улсын тусгай хамгаалалттай газар нутгийн хэмжээ нэмэгдсэн. Энэ дотор Тэнгис, Шишигтын голын сав газар буюу тэр хаш гараад байгаа Цагааннуур сумын нутагт 800 орчим га газар. Тэгээд 2011 оны 12 сард хамгаалалтын захиргаа шинээр байгуулахаар Байгаль орчин, аялал жуулчлалын сайдын тушаал гарсан. Тэгээд нөгөө шинэ байгуулагдах, тэр өргөтгөх асуудлаар нь Сангийн яаманд асуудал тавьсан. Тэгэхээр та бүхэн мэдэж байгаа шинэ орон тоо, шинэ бүтцийн талаар өнгөрсөн онд Улсын Их Хурал батлаагүй учраас. Хуучин ажиллаж байсан Хордил, Сардиг, Улаан-Уул, Цагааннуурт ажиллаж байгаа 5 байгаль хамгаалагч нь одоо үргэлжлээд ажиллаж байгаа. Одоо төсвийн тодотголоор шинээр нэмэгдсэн 11-ээс 13 байгаль хамгаалагчийн цалин хөлсийг нэмчих юм бол энэ асуудлыг шийдэхэд хамгийн дөхөмтэй болно гэж үзэж байгаа. 

Дөнгөж саяхан хамгаалалтын захиргааны даргын сонгон шалгаруулалтыг явуулсан. Одоо удахгүй бас томилогдох байх, томилогдоно гэж ингэж бодож байгаа. Хэрэв ингээд ирэх юм бол бас ажил нэлээн шуурхай болох байх. Ер нь эцсийн эцэст тэр төсөв санхүүгийн байдал жаахан хориг болж байна даа. 

Д.Балдан-Очир: - Санал байхгүй. За хэлэлцэх асуудлаар асуулт, хариулт бол дуусчихлаа. Тийм ээ. Санал хэлэх хүн байхгүй. Ганцхан гишүүн хэлэх юм уу? За байхгүй байна. Тийм. Одоо боллоо шүү дээ. За санал шүүмжлэл байхгүй. 

За Засгийн газраас өргөн мэдүүлсэн Зарим газрыг тусгай хамгаалалтад авах тухай тогтоолын төслийн хэлэлцэх эсэхийг шийдье гэсэн гишүүд гараа өргөнө үү. Хэлэлцэх эсэхийг. 

11-ээс 11. 


Санал, дүгнэлтийг Улсын Их Хурлын гишүүн Д.Балдан-Очир оруулна. 


Та хоёр гараад явчих юм. Гишүүд ээ. Хурал арай дуусаагүй байна шүү дээ. Бүгдээрээ наашаа суучих. Бараг өндөрлөх тал руугаа явж байгаа хуралдаандаа бас. Би түрүүн бас Байгаль орчин, хүнс, хөдөө аж ахуйн байнгын хорооныхоо хуралдааныг нээхдээ бас тэмдэглэж хэлсэн. 


Тэгээд энэ удаагийн Улсын Их Хурлын бүрэн эрхийн хугацаанд манай Байгаль орчин, хүнс, хөдөө аж ахуйн байнгын хорооны гишүүд маань энэ 4 жилийн хугацаанд Монгол Улсын хамгийн гол салбар болсон хүнс, хөдөө аж ахуйн салбарын чиглэлийн төрийн бодлого, эрх зүйн зохицуулалтыг шинэчлэх, хүн төрөлхтөний өмнө төдийгүй Монгол Улсын өмнө тулгамдаж байгаа ихээхэн анхаарлыг татаж байгаа асуудал байгаль, экологийн асуудал, энэ чухал чухал асуудлуудаар манай Байгаль орчин, хүнс, хөдөө аж ахуйн байнгын хороо Засгийн газартайгаа нягт хамтарч ажиллаж, манай гишүүдийн санаачилсан хууль, хөтөлбөр, төслийг манай Засгийн газрын холбогдох яамууд бас их дэмжиж ингэсэн. Үндсэндээ бол 4 жилд манай Байнгын хороо холбогдох салбарынхаа яамдтай өндөр түвшинд хамтарч ажиллаж, Монгол орныхоо хөгжил дэвшил, сайн сайханы төлөө, ард түмнийхээ эрүүл орчинд ажиллаж амьдрах бололцоог бүрдүүлэх. Сонгуулийн үед амалж байсан мөрийн хөтөлбөрөө хэрэгжүүлэхийн төлөө манай Байгаль орчин, хүнс, хөдөө аж ахуйн байнгын хорооны гишүүд идэвхи чармайлттай ажиллаж ирсэн. Ялангуяа хөдөөгийн хөгжлийн асуудлаар малчдын талаар төрөөс баримтлах бодлого, Монгол мал үндэсний хөтөлбөр, биржийн тухай хууль, жижиг дунд үйлдвэрийг дэмжихтэй холбогдсон Улсын Их Хурлын тогтоолууд. За байгаль орчныг хамгаалах багц хуулийг Улсын Их Хурлын энэ хаврын чуулганаар хэлэлцэж батлуулах, бэлтгэлийг хангах. Улсын Их Хурлын нэгдсэн хуралдаанд одоо саадгүй бартаагүй авч гарахад манай Байгаль орчин, хүнс, хөдөө аж ахуйн байнгын хорооны гишүүд өндөр идэвхи чармайлттай оролцсон. 

Ялангуяа цохон тэмдэглэхэд манай хөдөөгийн бодлогын чиглэлээр манай Байгаль орчин, хүнс, хөдөө аж ахуйн байнгын хорооны гишүүн Ц.Сэдванчиг, байгаль орчин, экологийн асуудлаар манай Г.Баярсайхан, манай Б.Бат-Эрдэнэ гишүүн, Л.Гүндалай гишүүн. Ер нь бол манай Байгаль орчин, хүнс, хөдөө аж ахуйн байнгын хорооны гишүүд маань Байнгын хороогоо их зөв сонгож идэвхи чармайлттай оролцож чаддаг, идэвхтэй ийм 4 жилийг бид нар ардаа үдэж байна. 

Ингээд өнөөдрийн Байгаль орчин, хүнс, хөдөө аж ахуйн байнгын хорооны хуралдаан өндөрлөж байна. Тэгэхдээ хуралдаан бас Монгол төрийн үйл ажиллагаа тасралтгүй явагддаг учраас үргэлжлэх болно. Тэгээд өнөөдрийн хуралдааны үйл ажиллагааг. За Байгаль орчин, аялал жуулчлалын яамны сайд Д.Цогтбаатар бас үг хэлэх зөвшөөрөл гуйгаад байна гишүүд ээ. 


Д.Цогтбаатар: - Уучлаарай. Энд нэг хүсэлт байгаа юм. Нэгдүгээрт, 6 цагаас нөгөө байгаль орчны багц хуулийг хэлэлцсэн хүлээн авалт Элит төвд байгаа шүү. Манай ингээд бүх гишүүд уригдаж байгаа. Манай Байнгын хорооны гишүүд маань манай яамыг их дэмжиж ажиллаж байсан учраас талархал илэрхийлмээр байна. 

Завсарт ганц хүсэлт байна. Энэ асуудлаа хэлэлцэхдээ эхний хэлэлцүүлгээр нөгөө түрүүний тогтоол шиг ээ хэлэлцээд баталж болох болов уу. Энэ саналыг оруулж болох болов уу. 

Д.Балдан-Очир: - Одоо бид нөгөөдөх хуралдааныхаа дэгийн дагуу одоо бид эхлээд нэгдсэн хуралдаан дээр. Маргааш маш богино хугацаанд нэгдсэн хуралдаанд хэлэлцэх эсэхээ шийдвэл гараад Байнгын хороо хуралдаад ингээд алх цохичихвол амжина. Тийм ээ. Тийм учраас манай гишүүдтэй манай салбарын яамны удирдлагууд одоо бас сайн хамтарч ажиллаарай. Бололцоо бол бий гэж хэлэх гэсэн юм. 
Хуралдаан 17 цаг 05 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

